
Aken tetapi Kek-soen sama sekali tida dapet njataken pengrasahan hatinja ia poenja goela-goela itoe, kerna di itoe waktoe, samantara ia lagi doedoek berdampingan, boleh dibilang ia poenja samanget samoea kenah katarik oleh Soan-nio poenja besi brani katjantikan. Lantaran itoe djoega, koetika ia liat nonanja tinggal berdiam sadja, laloe ia berkata poelah :

„Eh, Soan, apa loe soeka engga djalan-djalan ka empang ?“

„Ngapain pergi ka sitoe ?“

„Enak adja kita senang-senang di sitoe. Dari sini kita soeroe si Moena bawa makanan, Loe belon taoe liat goea poenja empang, baek djoega kita pergi djalan-djalan.“

„Kaloe entjek maoe saia si toeroet sadja, tapi djangan ini hari toh; sekarang soeda ampir tengari; hawanja begini panas sampe maoe meletak rasanja.“

„Goea djoega engga kata maoe pergi sekarang djoega. Kaloe maoe pergi lebi doeloe toh kita misti sediah-sediah doeloe segala barang makanan. Lagi goea nanti tjari taoe doeloe apa dia di Tongkangan maoe pergi engga, sebab loe tentoe engga soeka kaloe misti kasomplokan di sana.“

„Ija, entjek soeda brapa lama engga poelang-poelang ka roemah; apa engga entjim djadi mara sama saia kaloe ia dapet taoe entjek salamanja ada di sini?“

